


ТИМЁР ТЫЛӐ 

Тимӗр тылӑ тесенех 
Сехри хӑпать инкесен. 
Мӗншӗн-ши вӑл? Пӗлӗр-ха! 
Акӑ мӗншӗн, калам-ха! 
Пирӗн чӑваш арӑмӗ 
Тимӗр тылла юратмасть, 
Пулсан пултӑр йӗс тылӑ, 
Йывӑҫҫи те начар мар. 
Тимӗр тылӑ ӑшӗнче 
Шурӑ шуйттан ларать тет, 
Тимӗр тылла тытсанах 
Шӑлӗсемпе шаккать тет. 
Кантӑр тыллас тесенех 
Ҫӳпне куҫа кӳртет тет. 
Ҫав ҫӳп куҫра юлсассӑн 
Ҫын тухатмӑш пулать тет. 
Ҫав тухатмӑш хушнипе 
Тимӗр тылӑ ҫӗрӗпе 
Урам тӑрӑх, хир тӑрӑх 
Шалтӑртатса ҫӳрет тет. 
Тылӑ сиксе пынӑ чух 
Ҫулӗ ҫинче ҫын пулсан, 
Ана хӗссе вӗлерсе, 
Юнне ӗҫсе каять тет... 
Ёнтӗ пӗлсе ҫитрӗр-и 
Мӗншӗн пирӗн инкесен 
Тимӗр тылӑ тесенех 
Сехри хӑпса тухнине? 
Кам та пулин шанмасран 
Е вӑрҫасран хӑраса, 
Пӗр ӗҫ ҫинчен калам-ха, 
Хамӑр ялта пулнине. 

Пирӗн ялта пёр карчӑк 
Пурӑнатчӗ ӗлӗкрех. 
(Халь ӗнтӗ вӑл тупӑкрах 
Выртать масар хыҫӗнче.) 
Пурӑнӑҫа ҫав карчӑк 
Ҫӗмӗрттеретчӗ анчах: 
Пурччӗ унӑн качака, 
Икӗ сурӑх, пёр кушак; 
Чалӑш пӳрчӗ тӑрринче 
Тӑманасем усратчӗ; 

Тӑманасем патӗнчех 
Тимӗр тылли ларатчӗ: 
Пит хӑрушӑ япала, 
Пӗр кӑтӑрса кайсассӑн! 
Ёнтӗ хӑвӑр та пӗлӗр 
Карчӑк суккӑр пулнине, 
Мӗншӗн тесен карчӑкӑн 
Тимӗр тылли пур-ӗҫке: 
Кантӑр шӑмми ҫӳппине 
Куҫа кӳртет шурӑ шуйттан! 
Суккӑр пулсан инҫех мар 
Тухатмӑша тухма та. 
Ку карчӑк та — ӑҫтиҫук 
Тухатмӑшчӗ таврара. 
Ӑна пӗлмен ҫын та ҫук, 
Палламан йытӑ та ҫук. 
Пурч[ч]ӗ тата карчӑкӑн 
Икӗ тӑлӑх кинӗсем: 
Икӗ кин те лайӑх кин, 
Иккӗшӗ те сарӑ кин. 
Аслӑ кинӗ мӗн ятли 
Пире халӗ кирлех мар: 
Хӑйне кӗвӗл[л]ӗ арӑм[ч]чӗ, 
Тӳрриперех каласан, 
Хитрех те мар мухтама, 
Начар та мар хурлама. 
Кӗҫӗн кинин, каласан, 
Ячӗ унӑн Чӗкеҫчӗ, 
Хӑй те чӗкеҫ пекехчӗ, 
Ытарма ҫук аван[ч]чӗ, 
Алли ҫӑмӑл ӗҫ тума, 
Тути ҫӳхе чуптума. 
Чӗкеҫ кинне карчӑкӗ 
Темшӗн ытла юратмасть, 
Хӑвӑр тупӑр мӗншӗнне, 
Ӑна чӗлхем калаймасть. 
Куҫӗ-пуҫӗ пит йӑваш, 
Ҫын савӑнса тӑмалла, — 
Ҫапах карчӑк юратмасть, 
Ухмах тесех шухӑшлӑн. 

Ҫакӑ кинӗ яланах 
Минкӗретет карчӑка: 
«Апай, яр-ха хӑнана, 
Апай, яр-ха хӑнана!» 

— Пуҫ ҫавӑрмӑш, ҫӗр ҫӑтман, 
Ҫитӗ ҫынна йӳтетме! 
Авантарах ӗҫне ту, 
Вӑхӑт ҫитсен ярӑп-ха. — 
Чӗкеҫ кинӗ ахаль те 
Ёҫне тӑвать ҫунтарса, 
Карчӑк ҫапах Чӗкеҫне 
Вӑрҫать ӗҫне туманшӑн! 
Суккӑр карчӑк-кӑрчӑкӑн 
Куҫ курманни ахаль мар! 
Вӑхӑт ҫитсен, хӑй вилсен, 
Ярӗ-ха вӑл хӑнана. 
Виҫӗ кунччен Чӗкеҫ кин 
Ват карчӑка йӳтетрӗ: 
«Апай, яр-ха хӑнана, 
Аппам патне каям-ха!» 
— Ай, ҫӗр ҫӑтманӑ пуҫна! 
Ырра мар-тӑр ку кинӗм. — 
Виҫҫёмӗш кун, каҫ пулсан, 
Карчӑк ытлах ҫиленчӗ. 
«Апай, яр-ха хӑнана, 
Апай, яр-ха хӑнана!» 
— Каях, каях, йӳтетмӗш, 
Курӑн-ӗҫке ху кунна. 
Кӗҫӗрех кай, кӗҫӗрех, 
Пуҫу кунта ан пултӑр! — 
Кин васкаса ҫавӑнтах 
Сӗтпе юрчӗ виҫ юсман. 
Хӑвӑр пӗлетӗр: юсман, 
Ырӑсене асӑнса 
Вӗрсе-сурса пӗҫерсен, 
Пит хӑватлӑ япала. 
Пирӗн ялта яланах, 
Инҫе ҫула кайнӑ чух, 
Усал-тӗсел тивесрен 
Юсман чиксе каяҫҫӗ. 
Ҫапла пирӗн инке те 
Хӑй лашине кӳлчӗ те 
Тухса кайрӗ сӗм-ҫӗрле 
Акӑр ялне хӑнана. 

Тимӗр тылӑ шалтлатать, 
Усал карчӑк сӳс тыллать, 
Йӗс тӑпса[л]лӑ хапхана 
Уҫать чӗлхе каласа: 

«Шалт-шалт тыллӑм, шалт тыллӑм! 
Акӑр ҫулӗпе сик, тыллӑм, 
Ҫав кин патне ҫит, тыллӑм, 
Ҫав кин пуҫне ҫи, тыллӑм!» 
Тимӗр тылӑ, шалт тылӑ, 
Сиксе кайрӗ ҫулпала. 
Тылла сиссе сарӑ кин 
Юрӑ юрлать, чуптарать: 
«Уйӑх ҫути ҫап-ҫутӑ, 
Акӑр ҫулӗ тап-такӑр, 
Чуп-чуп, лашам, чуп, лашам, 
Ҫитес ҫӗре ҫит, лашам, 
Хӑрат, хӑрат тӑшмана, 
Сӗтпе юрнӑ юсманӑм!» 
Пӑрахать те хӑварать 
Пӗр юсманне ҫул ҫине. 

Ҫитнӗ-ҫитнӗ ҫӗртенех, 
Юсман тёлне ҫитсенех, 
Тимӗр тылӑ хӑраса 
Сиксе кайрӗ килнелле. — 
«Шалт-шалт тыллӑм, шалт тыллӑм! 
Акӑр ҫулӗпе сик, тыллӑм, 
Ҫав кин патне ҫит, тыллӑм, 
Ҫав кин пуҫне ҫи, тыллӑм!» 
Тимӗр тылӑ, шалт тылӑ, 
Сиксе пырать ҫулпала. 
Тылла сиссе сарӑ кин 
Тэтах юрлать юррине: 
«Уйӑх ҫути ҫап-ҫутӑ, 
Акӑр ҫулӗ тап-такӑр, 
Чуп-чуп, лашам, чуп, лашам, 
Ҫитес ҫӗре ҫит, лашам, 
Хӑрат, хӑрат, тӑшмана, 
Сӗтпе юрнӑ юсманӑм!» 
Пӑрахать те хӑварать 
Тепӗр юсман ҫул ҫине. 
Ҫитнӗ-ҫитнӗ ҫӗртенех, 
Юсман тӗлне ҫитсенех, 
Тимӗр тылӑ хӑраса 
Сиксе кайрӗ каялла. 
«Шалт-шалт тыллӑм, шалт тыллӑм! 
Акӑр ҫулӗпе сик, тыллӑм, 
Ҫав кин патне ҫит, тыллӑм, 
Ҫав кин пуҫне ҫи, тыллӑм!» 

Тимӗр тылӑ, шалт тылӑ, 
Сиксе килет ҫулпала. 
Тылла сиссе сарӑ кин 
Йӗрсе юрлатъ юррине: 
«Акӑр ҫулӗ тап-такӑр, 
Уйӑх ҫути ҫап-ҫутӑ, 
Чуп-чуп, лашам, чуп, лашам, 
Ҫитес ҫӗре ҫит, лашам. 
Хӑрат, хӑрат тӑшмана, 
Сӗтпе юрнӑ юсманӑм!» 
Пӑрахать те хӑварать 
Хӑйӗн юлашки юсманне. 
Ҫитнӗ-ҫитнӗ ҫӗртенех, 
Юсман тӗлне ҫитсенех, 
Тимӗр тылӑ каялла 
Сиксе кайрӗ ялалла... 

Ҫитес ҫӗре ҫитрӗ кин, 
Шаккать аппӑшин хапхине: 
«Аппам, кӳрт-ха йӑмӑкна, 
Кӳрт-ха Чӗкеҫ йӑмӑкна, 
Усал тӑшман хӑвалать!» 
— Ҫёрле ҫӳрес хӑнам ҫук, 
Утах хӑвӑн ҫулупа! 
«Сыв пул эппин, аппамҫӑм!» 
Чӗкеҫ кайрӗ шаккарӗ 
Тепӗр аппӑшин хапхине: 
«Аппам, кӳрт-ха йӑмӑкна, 
Кӳрт-ха Чӗкеҫ йӑмӑкна, 
Усал тӑшман хӑвалать!» 
— Ҫӗрле ҫӳрес хӑнам ҫук, 
Каях хӑвӑн ҫулупа! 
«Сыв пул эппин, аппамҫӑм!» 
Чӗкеҫ кайрӗ шаккарӗ 
Хӑйӗн пиччӗшин хапхине: 
«Пиччем, кӳрт-ха йӑмӑкна, 
Кӳрт-ха Чӗкеҫ йӑмӑкна, 
Усал тӑшман хӑвалать!» 
— Ҫӗрле ҫӳрес хӑнам ҫук, 
Уттар хӑвӑн ҫулупа! 
«Сыв пул эппин, пиччеҫӗм!» 
Йӗре-йӗре сарӑ кин 
Аслӑк ҫине улӑхрӗ, 
Йёре-йӗре ҫавӑнта 
Улӑм ӑшне пытанчӗ. 

«Шалт-шалт тыллӑм, шалт тыллӑм! 
Акӑр ҫулӗпе сик, тыллӑм, 
Ҫав кин патне ҫит, тыллӑм, 
Ҫав кин пуҫне ҫи, тыллӑм!» 
Тимӗр тылӑ, шалт тылӑ, 
Сиксе пырать ҫулпала. 
Шалт-шалт сикет, шалт тӑвать, 
Сарӑ кин чунне витерет... 

Карчӑк хапхи умӗнче 
Кӗтет-кӗтет тыллине — 
Ҫук, кӑтӑрнӑ пулмалла: 
Тылли халӗ те таврӑн масть. 
Таҫта-таҫта аякра 
Шалт-шалт туни илтӗнет. 
Аптӑраса тухатмӑш 
Тылла чӗнме тытӑнать: 
«Шалт-шалт тыллӑм, шалт тыллӑм! 
Ман патмалла сик, тыллӑм, 
Ман патӑма кил, тыллӑм, 
Мачча ҫине вырт, тыллӑм!» 
Таҫта-таҫта аякра 
Аҫтаха пек шӑхӑрать, 
Ахӑр, тылӑ кӑтӑрнӑ: 
Темӗскерпе ҫапӑҫать. — 
«Шалт-шалт тыллӑм, шалт тыллӑм! 
Ман патмалла сик, тыллӑм, 
Ман патӑма кил, тыллӑм, 
Мачча ҫине вырт, тыллӑм!» 
Таҫта-таҫта аякра 
Шӑтӑр-шатӑр илтӗнет, 
Ахӑр, тылӑ кӑтӑрнӑ: 
Темӗн унта ҫӗмӗрет. 
«Шалт-шалт тыллӑм, шалт тыллӑм! 
Ман патмалла сик, тыллӑм, 
Ман патӑма кил, тыллӑм, 
Мачча ҫине вырт, тыллӑм!» 
Таҫта-таҫта аякра 
Шӑтӑл-шатӑл илтӗнет, 
Ахӑр, тылӑ кӑтӑрнӑ: 
Ҫӗр ҫӗмӗрсе таврӑнать... 
Шалт-шалт турӗ, шалт турӗ, 
Карчӑк пуҫӗ ялт турӗ. 
Суккӑрскер ҫул ҫинчен 
Ёлкӗреймерӗ пӑрӑнса. 

Тылӑ пычӗ, шалтлатрӗ, 
Карчӑк пуҫне татайрӗ. 
Тухатмӑшӑн пырӗнчен 
Юхрӗ тухрӗ хура юн... 

Иртрӗ кайрӗ тӗттӗм ҫӗр, 
Хуллен-хуллен сирӗлчӗ. 
Сикрӗ тухрӗ ҫутӑ кун, 
Ҫутҫанталӑк ҫутӑлчӗ, 
Акӑр ялӗ вӑраннӑ, 
Йывӑр ыйхӑ татӑлнӑ. 
Пурте тӑвать хӑй ӗҫне 
Ёҫчен чӑваш йӗркипе: 
Чӗкеҫ инкен пиччӗшӗ 
Авӑ выльӑх апатлать — 
Хӑй йӑмӑкин виллине 
Тупать улӑм ӑшӗнче. 
Авӑ пырать пӗр этем, 
Арман хуҫи урампа, 
Шурӑ сухалӗ ик хӑлаҫ, 
Курпунӗ те икӗ пӑт. 
Туйи ҫине таяннӑ, 
Хӑй кӑвакал пек утать. 
Пысӑк лавк[к]а умӗнче 
Хашӑлтатса чарӑнать, 
Хӑй ҫӑнӑхлӑ тумтирне 
Ҫапкаласа мӑрлатать: 
— Хурлӑх, хурлӑх, Михал тус! 
Ман арманӑм ҫук ӗнтӗ! 
Кӗҫӗр усал-тӗселсем 
Шыв урапи хушшине 
Ҫакланнӑ та тытӑнчӗҫ 
Урапана ҫилӗпе 
Ҫухӑрттарса ҫавӑрса 
Арман чулне шӑхӑртма. 
Эпӗ чупса тухиччен 
Арманӑма усалсем 
Лӑштӑр-лаштӑр ишнӗ те 
Тара панӑ таҫталла! 

Пирӗн ялта чӑвашсем 
Тухнӑ тӑнӑ урама, 
Ушкӑнӗпе кӗрлеҫҫӗ 
Вилнӗ карчӑк тӗлӗнче. 
Карчӑк выртать, хускалмасть, 

Таврашёнче хура юн. 
Цӗвӗ выртать пӗр ҫӗрте, 
Пуҫӗ выртать пӗр енче. 
Тылӑ ларать, шалтлатмасть, 
Мачча ҫинче сасӑ ҫук... 
Халӑх шав-шавӗ пӗр вӗҫлӗ, 
Шав-шав сӑмахӗ ҫёр тӗслӗ. 
1 9 0 7 - 1 9 0 8 

ТӐЛӐХ АРӐМ 
Юмах юпа тӑрринче, 
Хам урхамах ҫийӗнче. 
Вӗҫсе-вӗҫсе пытӑм та 
Килтӗм тухрӑм ҫакӑнта 
Аслӑ вӑрҫӑ хушшине, 
Икӗ халӑх вӑрҫнӑ ҫӗре. 
Унта пёр кун пурӑнтӑм, 
Ҫак ӗҫсене эпӗ куртӑм: 
Асап курать ҫичӗ ютра 
Ҫичӗ тӑван вӑрҫӑра. 
Хам та чӑваш пуҫӑмпа 
Часах сисрӗм чунӑмпа 
Вӗсем чӑваш иккенне. 
Ырӑ сунтӑм вӗсене: 
«Ырӑ чӑваш тӑвансем, 
Пӗтчӗр сирӗн тӑшмансем! 
Ҫут хӗвелпе ҫут тӗнче 
Вӑй паччӑр ҫак кунсенче!» 
Ҫичӗ тӑван ҫапӑҫать, 
Ҫапӑҫать те тытӑҫать. 
Сӑсар ҫӗлӗк пуҫӗнче, 
Шурӑ тумтир пӗвӗнче, 
Симӗс тукмак аллинче, 
Сенкер сӑнӑ хыҫӗнче. 
Вӗҫет кӑвак урхамах 
Кайӑкран та хытӑрах. 
Вӗҫет, ҫӳрет тӑлхӑрса, 
Тӑшман пуҫне таптаса. 
Вӑрҫӑ шавӗ шав кӗрлет, 
Таврашри ҫӗр кисренет. 
Ҫичӗ тӑван ҫапӑҫать, 
Ҫапӑҫать те ҫуй тӑвать; 
Тӑшман пуҫӗ ҫӗмӗрлет, 
Хура юнӗ сирпӗнет. 

